დანართი №2. ინტენსიური ადრეული ინტერვენცია აუტიზმის სპექტრის ან ამ მხრივ რისკის მქონე ბავშვებისთვის
ქვესტანდატის მიზანი:  ადრეული ასაკის (0 – 5 წ), აუტიზმის ან ამ მხრივ რისკის მქონე  ბავშვისა და მისი ოჯახისთვის ინტენსიური ადრეული ინტერვენციის სერვისის მიწოდება, რომლის მიზანია ბენეფიციარის განვითარების პროგრესისა და დამოუკიდებელი ფუნქციონირების ხელშეწყობა, ბავშვისა და ოჯახის ძლიერი მხარეების და საჭიროებების იდენტიფიცირებისა და შესაბამისი მომსახურებების მიწოდების გზით. მიწოდებული მომსახურება ხელს უწყობს აუტიზმის ძირითადი და თანმხლები ნიშნების
 შემცირებას, ბავშვის ასაკის შესაბამის, ჰოლისტურ
 განვითარებასა და ამ მხრივ ოჯახის გაძლიერებას. 5-7 წლის ასაკში ინტერვენცია მეტად ფოკუსირებულია საგანმანათლებლო და სხვა სერვისებში ტრანზიციაზე. 
შესრულების ინდიკატორი:

1.  განსაზღვრულია და ინდივიდუალური მომსახურების გეგმაში ასახულია ბავშვისა და ოჯახის საჭიროებებზე დაფუძნებული, ეფექტური ინტერვენციების კონკრეტული, აქტიური კომპონენტები, რაც მოიცავს ინტერვენციის მეთოდოლოგიის განსაზღვრას, მომსახურების მიწოდების ადგილს, მიმწოდებელს, მომსახურების სიხშირეს, ინტენსივობასა და ხანგრძლივობას:
1.1 მომსახურების მიმწოდებელი იყენებს საერთაშორისოდ აღიარებულ თერაპიულ მიდგომებს / ინტერვენციებს ან მათ კომბინაციას, რომელიც შემუშავებულია აუტიზმის ან ამ მხრივ რისკის მქონე ადრეული ასაკის ბავშვებისა და მათი ოჯახების მრავალმხრივი საჭიროებების დასაკმაყოფილებლად და ითვალისწინებს:
ა. ასაკობრივი განვითარების ნორმებსა და ხელს უწყობს ბავშვის ასაკის შესაბამის განვითარებას; 
ბ. სოციალური კომუნიკაციის გაუმჯობესება და აუტიზმისთვის დამახასიათებელი ძირითადი ნიშნების შემცირებას; 
გ. შეგრძნებების გადამუშავების სირთულეების დაძლევას; 
დ. რთული ქცევის პრევენციასა და პოზიტიური ქცევის მხარდაჭერას; 
ე. ოჯახის წევრებისთვის საჭირო ინფორმაციის მიწოდებასა და უნარ-ჩვევების გამომუშავებას.  
ვ. მშობლის ფსიქო-ემოციურ მხარდაჭერასა და ფსიქოგანათლებას. 
1.2. მეთოდოლოგიის გამოყენება ეფუძნება მშობლით/სპეციალისტით გაშუალებულ და რუტინაზე დაფუძნებულ პრაქტიკას, რაც უზრუნველყოფს ადრეული ასაკის  ბავშვის პოტენციალის მაქსიმალურ რეალიზებას. 
1.3. თერაპიული მოდელი/ინტერვენცია ან მათი კომბინაცია, რომელსაც იყენებს მომსახურების მიმწოდებელი არის საერთაშორისოდ აპრობირებული და მოცემულია ჩამონათვალში, რომელიც ერთობლივად შედგენილია საქართველოს ბავშვთა ადრეული ინტერვენციის კოალიციისა და საქართველოს აუტიზმის კოალიცის მიერ.

1.4. მომსახურების მიმწოდებელს დასაქმებული ჰყავს სპეციალისტები, რომლებსაც აქვთ ადრეული ინტერვენციის პრინციპებისა და მიდგომის, ასევე  კონკრეტული ინტერვენციის ცოდნისა დამადასტურებელი ადგილობრივი ან საერთაშორისო სერტიფიკატი, რაც აძლევს სერვისის განხორცილების უფლებას.

1.5. მომსახურება იგეგმება და ხორციელდება ბავშვისა და ოჯახის ინდივიდუალური საჭიროებების მიხედვით შინ, ცენტრში, საგანმანათლებლო დაწესებულებაში და/ან სხვა გარემოში, როგორც ინდივიდუალურად, ასევე ჯგუფურად და იმგვარი განაწილებით, რომ ცენტრში მომსახურების რაოდენობა არ აღემატება მომსახურების საერთო რაოდენობის 50%-ს.  

1.6. ინტენსიური ადრეული ინტერვენციის მომსახურების სიხშირეა თვეში სულ ცოტა 30 საათი (საერთაშორისო პრაქტიკით რეკომენდებულია თვეში მინიმუმ 60 საათი) და მოიცავს ბავშვისა და ოჯახის შეფასებას, ინდივიდუალური სამუშაო გეგმის შედგენას, ბავშვთან როგორც ინდივიდუალურ, ისე ჯგუფურ თერაპიულ სესიას, მშობლის განათლებას, პოზიტიური მშობლობის წახალისებას, მშობლის ფსიქო-ემოციურ მხარდაჭერას, ფსიქოგანათლებას და კონსულტაციას, სხვა საჭირო (საგანმანათლებლო, სამედიცინო ან სოციალური) სერვისის წარმომადგენლების ინფორმირებას/კონსულტირებას და ამ სერვისებში ტრანზიციის ხელშეწყობას. 5-7 წლის ასაკში დასაშვებია ინტერვენციის სიხშირის ცვლილება ბავშვის და ოჯახის საჭიროების მიხედვით, სპეციალისტთა გუნდისა და მშობლის გადაწყვეტილებით. სესიის ხანგრძლივობაა არის სულ ცოტა 60 წუთი, სადაც ბოლო 10 წუთი ეთმობა მშობლისთვის უკუკავშირის მიცემას და დასრულებული სესიის დოკუმენტაციის შევსებას. 
1.7. მომსახურება ხორციელდება ტრანს-/ინტერდისციპლინური გუნდური მიდგომით და გუნდის შემადგენლობაში მომსახურების ძირითადი მიმწოდებლის/შემთხვევის მენეჯერის გარდა, შედის სულ ცოტა 2 განსხვავებული პროფესიონალი ძირითადი სპეციალისტებიდან.  გუნდის შემადგენლობა განისაზღვრება ბავშვისა და ოჯახის საჭიროებით და შესაძლოა იცვლებოდეს საჭიროებების ცვლილებასთან ერთად. 
1.8. ტრანს-/ინტერდისციპლინური გუნდის ძირითადი წევრები არიან: ფსიქოლოგი, ქცევითი ანალიტიკოსი,  ადრეული ინტერვენციის სპეციალისტი, ოკუპაციური თერაპევტი, ენისა და მეტყველების თერაპევტი, სპეც. მასწავლებელი, პედიატრი/ოჯახის ექიმი, ნევროლოგი, ფსიქიატრი და სხვა. ასევე შეიძლება მოწვეული იყოს შემდეგ სპეციალისტები: სოციალური მუშაკი, ფიზიკური თერაპევტი, პედაგოგი, ქცევითი თერაპევტი და სხვა. 
1.9. მომსახურებაში ჩართული ბენეფიციარის მშობელი/მზრუნველი მჭიდროდ თანამშრომლობს გუნდთან და ჩართულია ბავშვის შეფასების, თერაპიული ჩარევის, შედეგების იდენტიფიკაციის და ბავშვთან დაკავშირებულ ყველა გადაწყვეტილების მიღების პროცესში და ყოველდღიურად ახორციელებს ინდივიდუალური გეგმით განსაზღვრული ბავშვისა და ოჯახის მიზნების შესაბამის აქტივობებს. 
2. ბენეფიციარი და მისი ოჯახი იღებს ინდივიდუალური საჭიროებების შესაბამის მომსახურეობას. ბავშვის ჰოლისტური განვითარების ხელშეწყობა ხდება რუტინაზე დაფუძნებული, მშობლით ან/და სპეციალისტით გაშუალებული პრაქტიკით. პოზიტიური ქცევის, სოციალური კომუნიკაციის, ემოციური განვითარების მხარდაჭერისა და ქცევის მართვის ადეკვატური / ასაკისა და განვითარების შესაბამისი სტრატეგიების გამოყენებით, რაც დასტურდება ინდივიდუალურ გეგმაში ასახული ბავშვისა და ოჯახის მიზნების შინაარსით, სესიების დროს განხორციელებული ჩანაწერებით და ინახება ბენეფიციარის პირად ისტორიაში.
3. ხელშეწყობილია ბენეფიციარის დროული ტრანზიცია საგანმანათლებლო, სოციალურ ან/და რეკრეაციულ მომსახურებებში ოჯახის წევრების ინფორმირების ამაღლების, ბენეფიციარის შესაბამისი ადაპტური უნარების განვითარებისა და მზაობის შექმნის გზით. საჭიროების შემთხვევაში - ბენეფიციარის მიმღებ დაწესებულებებთან კოორდინირებული მუშაობის განხორციელებით, რაც დასტურდება ტრანზიციის გეგმით, რომელიც ინახება ბენეფიციარის ისტორიაში. 
4. მშობლების ფსიქო-ემოციური მხარდაჭერა და ფსიქოგანათლება უზრუნველყოფილია ინდივიდუალური ან/და ჯგუფური ღონისძიებებითა და საჭიროების შემთხვევაში შესაბამის სერვისებში გადამისამართებით, რაც დასტურდება ბავშვისა და ოჯახის ინდივიდუალურ გეგმით. მშობელთან სპეციფიკური ჩარევის საჭიროების შემთხვევაში მომსახურება მოქნილია და იყენებს მშობლებთან მუშაობისთვის გამოყოფილი საათების სხვადასხვა კომბინაციას.
� სოციალური კომუნიკაცია, ემოციური და ქცევით რეგულაცია, ადაპტური ქცევა.


� ბავშვის ჰოლისტური განვითარება მოიცავს განვითარების ყველა სფეროს: ფიზიკური, ემოციური, ინტელექტუალური, სოციალური, კომუნიკაციური, ადაპტური.

